ការសម្ភាសន៍របស់អ៊ុំស្រីភឹម ជន
ក៖ អ្នកសម្ភាសន៍ឈ្មោះ ហេង សុវណ្ណនរិន្ទ    ខ៖ អ្នកត្រូវគេសម្ភាសន៍ឈ្មោះភឹម ជន

ពត៌មានសង្ខេបរបស់អ៊ុំស្រីភឹម ជន
សព្វថ្ងៃនេះអ៊ុំស្រីភឹម ជនមានអាយុ៦១ឆ្នាំហើយ គាត់កើតនៅថ្ងៃសុក្រ ខែចែត្រ ឆ្នាំឆ្លូវ នៅស្ពានជ្រាវ ក្នុងខេត្តសៀមរាប។ គាត់មានបងប្អូនចំនួន៧នាក់ ហើយគាត់ជាកូនបងគេបង្អស់។ គាត់មិនបានរៀនសូត្រចប់ចុងចប់ដើមទេដោយសារតែប្រទេសមានសឹកសង្គ្រាមទូទាំងប្រទេសទាំងមូល តែគាត់នៅចេះអាន និងចេះសរសេរអក្សរខ្មែរដល់សព្វថ្ងៃ។


ក៖ បាទជាដំបូងខ្ញុំសូមថ្លែងអំណរគុណដល់អ៊ុំដែលបានឲ្យខ្ញុំសម្ភាសន៍ពីប្រវិត្តរបស់
អ៊ុំ ហើយការសម្ភាសន៍ណឹងត្រូវបានរៀបចំដោយសាកលវិទ្យាល័យមួយដែលមានឈ្មោះថាព្រីហាំយ៉ង់ដែលនៅឯសហរដ្ឋអាមេរិក។ បាទ គោលបំណងរបស់សាកល
វិទ្យាល័យគឺចង់សម្ភាសន៍ប្រវិត្តប្រជាជនខ្មែរ ដើម្បីរក្សារទុកប្រវិត្តប្រជាជនខ្មែរដើម្បីឲ្យ
កូនចៅជំនាន់ក្រោយរបស់អ៊ុំអាចស្គាល់ពីប្រវិត្តរបស់ជីដូនជីតាហើយរៀនអំពីប្រវិត្តរបស់ពួកគាត់ណាអ៊ុំ បាទហើយចឹងនៅពេលដែលខ្ញុំសម្ភាសន៍អ៊ុំចប់ ខ្ញុំនឹងដាក់ការសម្ភាសន៏របស់អ៊ុំណឹងនៅក្នុងវេបសាយរបស់សាលាដែលមានឈ្មោះថា www.cambodianoralhistory.byu.edu ណាអ៊ុំ ចឹងតើអ៊ុំយល់ព្រមឲ្យខ្ញុំដាក់
សម្ភាសន៍របស់អ៊ុំចូលទៅក្នុងវេបសាយរបស់សាលាទេអ៊ុំ?
ខ៖ ព្រម។
ក៖ បាទសម្រាប់ថ្ងៃខែដែលខ្ញុំសម្ភាសន៍អ៊ុំនេះគឺ នៅថ្ងៃទី២៦ ខែមករា ឆ្នាំ២០២១ ហើយការសម្ភាសន៍នេះត្រូវបានធ្វើឡើងនៅភូមិចុងឃ្នៀស ឃុំចុងឃ្នៀស ក្រុងសៀមរាប ខេត្តសៀមរាបណាអ៊ុំណា ហើយខ្ញុំជាអ្នកសម្ភាសន៍ឈ្មោះ ហេង សុវណ្ណនរិន្ទ 
អញ្ចឹងខ្ញុំចង់សួរថាតើអ៊ុំមានឈ្មោះពេញឈ្មោះអ្វីដែរអ៊ុំ? 
ខ៖ ឈ្មោះខ្ញុំហី?
ក៖ បាទ។
ខ៖ ឈ្មោះធម្មតារាល់ថ្ងៃ?
ក៖ ឈ្មោះពេញទាំងត្រកូល ទាំងឈ្មោះ?
ខ៖ ជន។
ក៖ បាទ ត្រកូលអ្វីដែរ?
ខ៖ ត្រកូល ភឹម។
ក៖ ភឹម ជន?
ខ៖ បាទ។
ក៖ ចុះអ៊ុំមានឈ្មោះហៅក្រៅទេ?
ខ៖ អត់ទេមានតែប៉ុណ្ណោះឯង។
ក៖ ចុះមកដល់ឆ្នាំណឹងអ៊ុំមានអាយុប៉ុន្មានហើយ?
ខ៖ អាយុចូល៦១ឆ្នាំហើយ។
ក៖ ចុះអ៊ុំចាំថ្ងៃខែឆ្នាំកំណើតអ៊ុំបានទេអ៊ុំ?
ខ៖ យើងនិយាយថាចាំតែរឿងខ្មែរ។
ក៖ ខ្មែរក៏បានដែរ។
ខ៖ ខ្មែរកណ្តាលខែ៤ ខែចែត្រយើងខែ៤ហើយនេ ហើយកើតថ្ងៃសុក្រ។
ក៖ ឆ្នាំណាដែរអ៊ុំ?
ខ៖ ឆ្នាំឆ្លូវ។
ក៖ ឆ្នាំបារាំភ្លេចបាត់ហើយ?
ខ៖ ភ្លេចហើយអត់ចាំទេ។
ក៖ ចុះអ៊ុំមានស្រុកកំណើតនៅឯណាដែរអ៊ុំ?
ខ៖ ស្រុកកំណើតខ្ញុំពីមុនមិញ នៅស្រុកម៉ែនៅស្ពានជ្រាវ។
ក៖ ស្ពានជ្រាវ។
ខ៖ លើអារញ្ញ តែដល់មកសម័យចេញពីអាពតមកសង្ខារគេទៅយកពីជីក្រែងមក មកនៅនិងចុងឃ្នៀសទាំងអស់គ្នា តែខ្ញុំឈប់ពីចុងឃ្នៀសខ្ញុំនៅភ្នំក្រោម ភ្នំក្រោមស្រុកប៉ា ម៉ែនៅស្ពានជ្រាវ។
ក៖ បាទអ៊ុំ ចុះអ៊ុំមានបងប្អូនចំនួនប៉ុន្មាននាក់ដែរអ៊ុំ?
ខ៖ បងប្អូនខ្ញុំពីសម័យអាពតនៅទាំង៧នាក់ អត់មានបាត់មួយទេ តែបានគុណយើងអត់ភ្លេចប្រធានភូមិនៅខាងជីក្រែងណាគាត់ជួយយើង ជួយឲ្យបានផុតទុក្ខទោសដែលគេយកទៅសម្លាប់នោះណាត្រូវយកសម្លាប់មួយពូជ។
ក៖ ណឹងអ៊ុំ?
ខ៖ ចាស តែបានប្រធានភូមិគេជួយ គេស្រណោះម្តាយចាស់ ហើយពួកខ្ញុំនៅនោះក៏ធ្វើល្អដែរណា ចាស់លេងអីក៏មិនដែលរករឿងចាស់ចុះ ម្តាយប្រាប់ថាកុំឲ្យសម្តីអាក្រក់ដាក់ចាស់ យើងធ្វើដើម្បីឲ្យចាស់ស្រលាញ់យើងមកស្រុកគេក៏ធ្វើតាមម្តាយណឹងទៅ ទៅក៏ប្រធានភូមិគេនោះគេស្រលាញ់ បានមកសម័យ សម័យនោះឯងប៉ុន្តែឆ្នាំដែលគេត្រូវយកអ្នក១៧យកទៅសម្លាប់ចោលណាគេនៅទៅប្រជុំនៅវត្តអន្លុងសំណរ ឲ្យទៅប្រជុំនៅវត្តអន្លង់សំណរនោះអ្នក១៧គេឲ្យកាន់ល្ពៅ អ្នកតំបន់ចាស់នោះគេឲ្យទៅកាន់ទទេ ស្រួលគេស្គាល់អ្នកណាគេកាន់ល្ពៅអ្នក១៧ហើយ អ្នក១៧គឲ្យទៅមួយឡែក អ្នកអត់កាន់ល្ពៅនេះគេទៅមួួយឡែក តែបានប្រធានភូមិខ្សឹបប្រាប់ ប្រាប់មិនឲ្យទៅទេ គេខ្លួន ឲ្យគេចខ្លួនមួយគ្រួសារខ្ញុំណឹងណា គេតខ្លួនទៅនៅព្រៃបាន១យប់ទៅចាំគេយកបបរ ឬក៏ដំឡូងអីគេឲ្យហូប គាត់ជួយចឹងឯងទៅបានផុត ផុតពីដែលគេយកទៅសម្លាប់ បើគេយកទៅពេលនោះគេដឹងតែយកទៅសម្លាប់មួយពូជហើយបានគាត់អត់ឲ្យទៅនោះ តែគាត់ដោះស្រាយបានតែមួយណឹងណា ដល់ដោះស្រាយច្រើនពេកក៏អត់កើតម្ល៉ះហើយទៅវាដូចថាអ្នកណាដែលមានឈ្មោះដែលត្រូវទៅគឺទៅហើយអ្នកអត់ឈ្មោះអត់ហើយឈ្មោះពួកខ្ញុំនេះត្រូវមាន ត្រូវមានគាត់សុំឲ្យពួកខ្ញុំនោះពុតដេកព្រៃមួយយប់ មួយយប់មួយថ្ងៃ ទៅទាំងម៉ែទាំងកូនទាំងអស់គ្នាណឹងដេក ហើយទៅដល់គេទៅប្រជុំនោះទៅត្រលប់មកវិញវាបាត់ បាត់អ្នក១៧អស់អ្នកកាន់ល្ពៅទៅណា ឃើញអ្នកតំបន់ចាស់មកទាំងអស់ ទៅក៏គាត់មិននេះដែរគាត់ដូចថាគាត់ជួយយើង តែចង់និយាយថាសម័យនោះម៉ែក៏ចាស់ខ្ញុំនៅអាយុ១៦ឆ្នាំដូច១៦ឆ្នាំអញ្ចេះឯង ប្អូនពៅខ្ញុំនៅតូចមិនតូចប៉ុន្មានទេអាយុចូល៦ឆ្នាំ៧ឆ្នាំហើយ តែវាអត់បានខ្លាំងវាទៅជាដើរអត់រួចអត់បាយខ្លាំងពេក មនុស្សអត់មានឈឺអីទេ តែគឺដើរអត់រួចដើម្បីមកពីដែលយើងអត់មានជាតិអាហារអីនៅក្នុងខ្លួន ខ្ញុំតស៊ូ២នាក់បងប្អូនទៅចល័ត ខ្មោចបងខ្ញុំ១ ខ្ញុំ១ ដើម្បីទៅតស៊ូក៏លួចលាក់ដំឡូងឬមួយក៏ស្អីៗ លាក់ ដក់ក្នុងខោ ក្នុងសំពត់ទៅយកមកឲ្យប្អូនស៊ីទៅ ចេះតែលាក់រាល់ថ្ងៃចឹងឯងទៅ ថ្ងៃមួយគេចាប់បាន គេចាប់បានខ្ញុំ ខ្ញុំលុតជង្គង់ថ្វាយបង្គំគេ ប៉ុន្តែចាប់បាននោះឈ្លបគេក្នុងភូមិទេណាអត់មានពួកប៉ុល ពតទេ ចង់ថាឈ្លបក្នុងភូមិនោះដូចថាស្គាល់គ្នា រាប់គ្នា ខ្ញុំលុតជង្គង់សំពះអង្វរគេ ខ្ញុំប្អូនខ្ញុំអត់បាយ ដូចថាហូបអត់ឆ្អែតទៅវាអត់មានជាតិអាហារនៅក្នុងខ្លួនវាវាបូតដល់ដើរអត់រួច អង្គុយអត់កើត អង្គយមិនកើតពេលណាឲ្យទឹកប្អូនផឹកចឹងទាល់តែគ្រានោះអាប្អូនពៅមួយនៅព្រែកទាល់ ហើយទៅគេដូចថា គេនិងជួយយើងគេស្លាប់មិនដឹងជាគិតរបៀបម៉េច គេយកខ្ញុំ២នាក់ប្អូនខ្ញុំទៅដាក់កន្លែងសហករណ៍៣យប់ ៣ថ្ងៃ ខ្ញុំគិតមកម្តាយគិតមកប្អូនមិនដឹងជាបានអីហូប គេដាក់៣យប់ ៣ថ្ងៃគេសម្រេចចិត្តគេថាហើយលែងទៅស្រណោះអ៊ុំស៊ីមគាត់ចាស់ហើយ ណាមួយស្រណោះក្មេងនេះអត់ដែលចេះសម្តីអាក្រក់ដាក់ចាស់ណាទេ ខ្ញុំលឺសូរតែប៉ុណ្ណោះភ្លាមខ្ញុំទឹកភ្នែកច្រោក ដូចថាវារំភើបពេកណាអូន រំភើបអីរំភើបគេថាឲ្យយើងរស់មកវិញគេអត់យកយើងទៅវាយចោល នោះលើកទី២ណា លើកទី៣ លើកទី៣នោះគេ ចង់និយាយថាក្នុងសហករណ៍យើងគេមិនបង្អត់យើងទេ ចង់និយាយថាពួកខ្មែរក្រហមទេដែលគេបង្អត់យើង គាត់ដូចថាស្រណោះក្នុងភូមិទាំងអស់គ្នាស្រណោះដែរប៉ុនមិនដឹងគាត់ធ្វើម៉េចដែរជួយអត់រួច គេបង្អត់ចំនួន៣ខែកន្លះ សូម្បីតែអង្ករក៏គេមិនផ្តល់អីក៏មិន

ចឹងហើយយើងចេះតែទ្រាំទៅវារឿងសម័យអាពតដូចបងម៉ួនគាត់និយាយមិញក៏អត់ខុសគ្នាទេអូន វាមិនខុសគ្នាចង់និយាយថាអ្នកដែលចេះគឺទៅអស់នៅតែអ្នកដែលមិនចេះ ហើយមើលដូចជាប្អូនៗខ្ញុំ វាប្អូនខ្ញុំហើយបើនិយាយទៅយើងនិយាយថា ថា៧នាក់យើងអត់និយាយទេ ថាបងមួយនោះខាងបាត់ដំបង អានោះគាត់ការហើយគាត់នៅបាត់ដំបងនោះបែកគ្នាតែនៅនៅតែ៦នាក់ទេ នៅតែ៦នាក់ទេនៅជុំគ្នា ហើយម្ល៉ះហើយយើងតែចេះទ្រាំៗទៅ យប់ឡើងដេកមើលប្អូនមិនដែលបានដេកពេញភ្នែកទេសម្រាកពីការងារ មើលប្អូនប្អូនថ្ងូរចុះវាអត់ហូបនោះវាអត់កម្លាំងវា ក៏មិនដឹងធ្វើម៉េចយប់ឡើងឆ្លៀតទៅបងខាងនោះ បងឯងមានដូចជា បបរអីសល់ខ្លះទេមួយស្លាបព្រារអីក៏បានដែរ សុំតិចបង អើេនះអញទុកឲ្យកូន ឥឡូវអូនឯងយកកន្លះស្លាបព្រារទៅ ទៅឲ្យប្អូនទៅនោះបងបង្កើតណា យកកន្លះស្លាបព្រារកាន់មក មកដល់បញ្ច្រកប្អូនអូនឯងហូបទៅអូន បញ្ច្រកប្អូនចេះតែបានរាល់ថ្ងៃតិចៗចឹងឯង តែឲ្យបានឲ្យក្នុងមួយថ្ងៃនោះឲ្យបានថាយើងដូចយើងរាល់ថ្ងៃហូបដឹងតែឆ្អែតណាយើងឈប់ តែកាលនោះអត់ដែលមានពេលឆ្អែទេ ចង់និយាយថាក្នុង១០អញ្ចេះអត់បានពាក់កណ្តាលបានត្រឹម៣ អត់៧ចឹងហើយយើងដែលពេញពោះរ តែសម័យអាពតដូចបងម៉ួននិយាយម៉េចក៏ធាត់ ធាត់ដែលយើងរស់ជាតិបន្លែ បន្លែធម្មជាតិណា រស់ជាតិជាបន្លែដូចជាដំឡូងអីយើងអត់មានប្រើជាតិគីមីណា នោះយើងធាត់មែន តែប្អូនខ្ញុំស្គមខ្ញុំធាត់ ចេះតែឆ្ងល់ដែរយើងអត់ហូបសោះម៉េចបានធាត់ ឆ្ងល់ណាដល់មកឥឡូវនេះបានខ្ញុំដឹងខ្ញុំថាសម័យនោះអត់មានជាតិគីមី សម័យនេះជាតិគីមី ម៉េចបានយើងហូបណាស់ហូបឆ្អែតណាស់ម៉េចបានខ្លួនស្គម សម័យនោះយើងហូបអត់ឆ្អែតក្នុង១០យើងបានត្រឹមតែ៣ចូលពោះរ ចុះម៉េចបានធាត់ ខ្ញុំចេះតែឆ្ងល់ដល់មកសម័យនេះបានខ្ញុំដឹងថាអរជាតិគីមី សម័យនោះយើងអត់មានជាតិគីមីងយើងចេះតែរស់ធំធាំត់បាន តែតាមដែលអត់ណាអាអូនបើសិនថាយើង យើងបែរជាមកសម័យនេះវិញណា ក្មេងៗឥឡូវនេះទ្រាំអត់បានទេ ទ្រាំមិនបានតែម្តងតាមមើលសភាពកូនៗ ម៉េចបានថាទ្រាំមិនបានអត់ស៊ីមានស៊ីចេះវាអត់ចេះទ្រាំទេណាវាដឹងតែទៅរកធ្វើម៉េចឲ្យបានឆ្អែត យើងសម័យនោះយើងចេះតែទ្រាំទៅដើម្បីរស់ ដើម្បីបងប្អូនម្តាយចាស់ ម្តាយចាស់ទៅធ្វើការឲ្យគេអត់កើតគេដាក់ឲ្យយើងទៅបបរអីឲ្យគេហូបទៅណា ឬក៏គេយកក្មេងៗកុមារៗនោះប្រហែលជា១០០នាក់អីទៅគេយកទៅប្រគល់ឲ្យគាត់ ចឹងហើយគាត់ថាហត់គាត់ជាងពីធ្វើការទៀត ហត់មើ់លក្មេង ចុះបើក្មេងអាតូចៗ អាយុ២ ៣ឆ្នាំនេះយកទៅឲ្យគាត់មើល ម្ល៉ោះហើយគាត់ហត់ជាងការងាេគទៀត អាណាបបរឲ្យក្មេងរួចហើយមើលក្មេងងូតទឹកឲ្យវា ហត់ណាស់ណាគាត់ហើយខ្ញុំមើលសភាពម៉ែរាងហត់ខ្លាំងពេកយប់ឡើងឲ្យម៉ែគេមកយកអស់ហើយណា ទៅខ្ញុំប្រាប់ម៉ែបើម៉ែបើម៉ែពិបាកត្រង់ណាប្រាប់ខ្ញុំ ខ្ញុំឆ្លៀតពេល ពេលដែលខ្ញុំត្រូវសម្រាក ព្រោះម៉ោង១២គេឲ្យយើងសម្រាក សម្រាកមួយម៉ោងខ្ញុំឆ្លៀតពេលនោះខ្ញុំមកជួយម៉ែ ឆ្លៀតពេលនោះខ្ញុំមកជួយគាត់ ជួយអីទេខ្ញុំជួយបុកអង្ករព្រោះគាត់បុកខ្លួនគាត់អីខ្លួនគាត់ណា ខ្ញុំជួយបុកអង្ករគាត់ អ៊ុំ រែងរួចទម្រាំតែដល់ម៉ោងគេ បានមួយកញ្ជឺរ ២កញ្ជឺរហើយ២នាក់បងប្អូនទុកឲ្យគាត់សម្រាប់ដាំឲ្យក្មេង រួចខ្ញុំចេញទៅធ្វើការទៀតទៅ ធ្វើការបើខាងទំនប់ខាងក្រវិលគេហៅក្រវិលចុះទៅផ្លូវជីក្រែង ចុះពីភូមិជីក្រែងទៅវាលគេហៅវាលស្រែ ស្រែស្រូវវារណាទៅដល់ទំនប់នោះ នោះបានខ្លាំង ខ្លាំងម៉េចពួកខ្ញុំមុននិងគេរំដោះបានណឹងដឹងម៉េចទេ រយៈតែ៧ថ្ងៃទៀតទេគេយកទៅដាក់ខ្នោះហើយ យកទៅទាំងអស់ឲ្យតែនារីមិនថាចាស់ថាថ្មីទេ ឲ្យតែនារី យុវជនគឺទៅទាំងអស់បណ្តោយនៅ៧ថ្ងៃទៀត តែខ្ញុំចូលទៅក្នុងឃ្លាំងគេប៉ុណ្ណេះ ខ្ញុំអត់ដឹងទេតែឃើញក្តារគេប៉ុណ្ណេះៗឯង តែវាមានកន្លែងចោះចេះ ចោះ៣រុន្ធចេះវាពុះក្តារជា២ តែឃើញគេដាក់គំនៀបគេសងខាងអញ្ចេះអានេះមកនេះ អាណេះ ខ្ញុំឃើញខ្ញុំអត់ដឹងស្រាប់តែដល់ថ្ងៃដែលគេត្រូវវៀតណាមរំដោះបាននេះខ្ញុំអត់ដឹងណា ស្រាប់ខ្ញុំលឺសូរមិត្តនារីនោះនិយាយម្នាក់ មិត្តនារីក្នុងភូមិខ្ញុំនោះគេថាសំណាងហើយពួកយើងខំអីងាប់តែទាំងអស់គ្នាគេយកទៅដាក់អន្លុងទាំងរស់គេអត់ពិបាកវាយយើងទេគេទម្លាក់ទៅអន្លុងហើយគេកប់យើងទាំងរស់ទៅទាំងខ្នោះណឹង ហើយខ្ញុំក៏នឹកឃើញព្រឺរក្បាលក្រោយ មួយជាន់នេះមិនដឹងជាយ៉ាងណាទេបន់គុណម៉ែគុណឪលោកអើយជួយ ដឹងថ្ងៃណាខែណានិងបានស្រួលបួលទៅវិញ បានរស់នៅជួបជុំបងប្អូនម៉ែឪរកស៊ីធម្មតាវិញចេះតែបន់ហើយ មិនថាយប់ថាថ្ងៃទេពេលចេញទៅធ្វើការដឹងតែបន់ហើយ យកពួកខ្ញុំទៅកាលនោះទៅលើកទំនប់នោះវាដាក់ផែនការណ៍ចុះយើងអាយុ១៦ឆ្នាំ ផែនការណ៍វាវាឲ្យយើងត្បាញបង្គរខ្លួនយើងណា ធ្វើម៉េចវាស់បង្គីនោះឲ្យបានមុខនោះកន្លះម៉ែត្រ កន្លះម៉ែត្រជម្រៅបង្គីនោះឲ្យបាន៣តឹក ហើយយើងកម្លាំងត្រឹមអាយុ១៦ទៅរួចអត់ ថាតស៊ូថ្លោះដៃថ្លោះជើងក៏វារឡើងដែរ តស៊ូកាលនោះខ្ញុំលើកទំនប់កាលនោះគេដាក់ផែនការណ៍ឲ្យយើងលក់មួយគីប អាយុ១៦មួយគីបទាំងកាប់ ទាំងកាយ ទាំងរែក ទំនប់កម្ពស់៣ម៉ែត្រ រែកឡើងចោតចេះទៅទម្រាំបានមួយជើងៗចុះកន្លះម៉ែត្រអូនឯងហើយវាដាក់ហើយវាសុទ្ធតែជាន់ ពួកមិត្តគេដើរុ៉ងមើលតាមខ្សែរចេះ រ៉ុងមើលមកប៉ះអាកន្លែងខ្ញុំនេះគេជាន់គេយកចបវាយហើយគេឡើងជាន់ពីលើ រែកឡើងបាក់ដងរែក ដងរែកចុះវាជាន់ផងអីផងឡើងបាក់ដងរែក គេដោះដងរែកអារឹងយកទៅឲ្យរែកទៀតខ្ញុំវារឡើងខ្ញុំរមៀលពីលើទំនប់មកសន្លប់ ខ្ញុំរមៀលពីលើមក រមៀលពីលើទំនប់មកសន្លប់ មិត្តនោះគេថាអរយកទៅកប់ចោល អានោះតាមលឺសូរប្រធាននារីដែលក្តាប់ពួកខ្ញុំនោះណាសំណាងហើយបងឯងបើសិនជាអញបណ្តោយយកឲ្យគេទៅងាប់បាត់ សន្លប់ឡើង៣ម៉ោង ដឹងខ្លួនឡើងគេនិយាយប្រាប់ឡើងព្រឺរក្បាលភ័យ ខ្ញុំថាមិត្តនារីគេថា ឥឡូវមិត្តអើយទុកឲ្យខ្ញុំសិនទៅខ្ញុំមើលធ្វើចលនាឲ្យសិន តែបើធ្វើមិនដឹងខ្លួនខ្ញុំយកទៅកប់ចោលកុំឲ្យទុកស្អុយដល់គេ ដល់គេធ្វើចលនាឲ្យទៅ២ ៣ម៉ោងបានដឹងខ្លួន ដឹងខ្លួនមកដូចថាមើលគេទៅនៅព្រិលៗនៅឡើយទេ ហើយទៅគេយកយើងទៅមិត្តនារីនោះគេថា អញយកទៅនៅកន្លែងរោង តែអញយកទៅកន្លែងពេទ្យ ពេទ្យអាពតណា ទៅដល់ពេលអាពតទៅគេថាអូនឯង គេហៅមិត្តបងគេថាមិត្តបងនែមិត្តបងជួយចាក់ថ្នាំកម្លាំងឲ្យមិត្តនារីនេះមួយមកក៏ថ្នាំគេនោះ ថ្នាំចង់និយាយអាដងទឹកក្រូចយើងណឹងណាគេបួមពីនោះឯងមកចាក់ឲ្យយើងតែម្ជុលគេធំៗណាស់ តែទ្រាំធ្វើម៉េចឲ្យតែរស់  តែថ្នាំគេក៏ពូកែដែរ ចាកមួយម្ជុល ២ម្ជុល ចាក់២ម្ជុលមករយៈប្រហែលជា៣ម៉ោងយើងរាងមានកម្លាំងព្រឺសៗហើយណា មានកម្លាំងព្រឺសៗស្អឺកឡើងគេឲ្យយើងទៅទៀត ទៅទៀទៅទាំងត្រដរ ប៉ុន្តែមិត្តនារីនៅតំបន់ចាស់នោះគេសុំ សុំ ពួកខាងមិត្តប៉ុល ពតនោះណាថាមិត្តអើយសុំឲ្យ ព្រោះមិត្តនារីនេះនៅតូចណាស់២នាក់បងប្អូននេះនៅតូចណាស់ សុំឲ្យគ្នាបន្ថយបង្គីរដាក់មុខតែ៣តឹកបានហើយពួកគេនោះគេធំៗ សុំឲ្យបន្ថយទៅ និយាយនិងគេទម្រាំគេព្រមគេឲ្យបន្ថយមុខបង្គីរនៅសល់៣តឹក គេបន្ថយ២តឹកចេញចុះរែកមានរួចឯងណាអត់រួចសោះ ថាបាន១អង្រែករមៀលមកវិញ រមៀលឡើងសន្លប់ចប់ពីនោះទៅក៏បានមកគេហៅវត្តស្អីទេ វត្តអីទេទៅខាងក្រោយនោះ មិនដឹងវត្តអីទេវត្តនោះគេសម្លាប់ច្រើនណាស់តែចង់និយាយបងប្អូនពី ពីភ្នំក្រោមនេះណាទៅច្រើនទៅខាងនោះ។
ក៖ វត្តវិហាព្រហ្មមែន?

ក៖ បាទអ៊ុំ ចុះម្តាយរបស់អ៊ុំមានឈ្មោះអ្វីដែរអ៊ុំ?
ខ៖ ម្តាយខ្ញុំឈ្មោះសឹុម។
ក៖ គាត់មានស្រុកកំណើតនៅឯណាដែរអ៊ុំ?
ខ៖ ស្រុកកំណើតគាត់នៅស្ពានជ្រាវ តែគាត់មានប្តីនៅស្រុកនេះ។
ក៖ គាត់ជាមនុស្សបែបណាដែរអ៊ុំ? ជាមនុស្សកាចឬក៏ស្លូតដែរ?
ខ៖ ទេម៉ែខ្ញុំកាចដែរណឹង ថាចង់និយាយថាយាយម៉ែម៉ឺនម៉េចចុះឯង កាចណាស់ ខ្ញុំអត់កាចទេស្លូត។
ក៖ ចុះឪពុកអ៊ុំឈ្មោះអ្វីដែរអ៊ុំ?
ខ៖ ឈ្មោះ វេ។
ក៖ ចុះគាត់មានស្រុកកំណើតនៅចុងឃ្នៀសនេះ?
ខ៖ នៅភូមិខ្មារណឹងឯង។
ក៖ ចុះអ៊ុំដឹងទេថាមូលហេតុអីក៏គាត់ជួបគ្នាដែរ ម្នាក់នៅនោះ ម្នាក់នៅនេះ?
ខ៖ ម៉ែខ្ញុំ?
ក៖ បាទ។
ខ៖ ខ្ញុំចង់និយាយថាខ្ញុំអត់ដែលដឹងផងតែធ្លាប់លឺសូរគាត់និយាយ ម៉ែខ្ញុំគាត់មានប្តី២  ប្តីគាត់មុនគេហៅថាថៅកែ ម៉ាស៊ីនភ្លើងសៀមរាបយើងណឹងនៅវត្តបូរព ៌យើងពីសង្គមមិញនោះប្តីគាត់មុន តែប្តីគាត់ស្លាប់ ឈឺគាត់ដឹកកប៉ាល់ទៅមើលដល់បាងកកដែលប្តីគាត់មុនគាត់មានណាស់ មើលមិនជាយកស្លាប់នៅឯខាងសន្តិភាពនោះប្តីគាត់មុនមានកូន២  ដល់មកលឺសូរតាមតែម៉ែគាត់និយាយណាដល់មកប៉ាក្រោយនេះ គាត់មេម៉ាយកូន២ តែប៉ានេះនៅកម្លោះ តែគាត់ចង់បានម៉ែ ម៉ែគាត់ថាគាត់មិនយកទេប្តីកម្លោះ គាត់មិនយកទេ រួចប៉ាខ្ញុំទ្រាំមិនបានស្រលាញ់ ថាក្រមុំគាត់មិនស្រលាញ់ ស្រលាញ់តែមេម៉ាយ ទៅគាត់ប្រាប់ឲ្យខ្មោចយាយតាណឹងចូលទៅសួរ ដល់ចូលមិនសួរទៅក៏ម៉ែថាអត់យកទេ អត់យកទេ មិនដឹងធ្វើ់ម៉េចទេ ក៏ប៉ានេះរកវិធីធ្វើម៉េចត្រូវដណ្តឹងឲ្យបាន គាត់មិនដឹងថាចុះពីដើមមិញយើង បើថាដណ្តឹងមិនបានមានតែចូលសំពះសុំ គាត់ដាច់ចិត្តរៀបទៀន៥ ធូប៥មកសំពះសុំ យាយតាម៉ែខ្ញុំណា សំពះសុំទៅក៏ មនុស្សយើងវាចាល់និងសំពះសុំដណ្តឹងមិនឲ្យហើយ ហើយទៅយាយតានោះគាត់ថាមិនដឹងធ្វើម៉េចទេហាមានតែឲ្យទៅ យាយគាត់សួរថាចុះកូនឯងម៉េចពេញចិត្តគេអត់ ខ្ញុំអត់ពេញចិត្តទេប្តីកម្លោះព្រោះខ្ញុំមេម៉ាយ ចុះម៉ែគាត់ស្អាតដែរនោះ ទៅគាត់ថាមិនពេញចិត្តសោះហើយអើបើមិនពេញចិត្តក៏ត្រូវតែឲ្យ វាធំបំផុតនិងគេសំពះសុំមានមេឃុំ  មានមេឃុំអីគេមកត្រឹមត្រូវណា គេសំពះសុំណា។
ក៖ ដឹងតែបានម៉ងសំពះសុំកាលណឹង?
ខ៖ ដឹងតែបានបណ្តោយដណ្តឹងអត់ឲ្យ ដណ្តឹងអត់ឲ្យសំពះសុំបណ្តោយ នេះតាមលឺសូរម៉ែគាត់និយាយទេ គាត់ទ្រាំៗក៏យាយគាត់ឲ្យទៅ ម៉ែគាត់ថាម៉េចទេបើមិនស្រលាញ់ផងខ្ញុំស្អប់ ស្អប់ប៉ាដើរស្លៀកកន្សែង តែនេះឡើងខោមូរចង្កេះ មូរចង្កេះទៅកន្សែងឡើងកប់ចង្កេះគាត់ស្អប់ បើមកត្រឹមត្រូវស្លៀកខោខ្លីអីត្រឹមត្រូវទៅមានអាខោកប់គ្រលៀនស្អប់ ដល់នេះទៅក៏ យាយក៏រៀបចំឲ្យទៅ រៀបចំឲ្យទៅក៏សុំម៉ែមកនៅចុងឃ្នៀសណឹងឯង បានមកជាប់នៅនិងភូមិខ្មារភ្នំក្រោមនេះណាបានជាប់នៅនេះទៅ តែគាត់នៅភូមិខ្មារនេះនៅនេះបានត្រឹមតែកូនមួយទេផុតពីនោះគាត់ទៅនៅស្ពានជ្រាវរហូត គាត់ទៅរស់នៅនោះ គាត់នៅនេះគាត់ធ្វើដូចជាថៅកែអួន ថៅកែអីពីដើមណាដែលរកទៅវាខាតពេក ខាតដល់ថ្នាក់កម្មករដេញកាប់រត់ដល់ស្វាយរៀងនោះទៅរកលុយឯនោះឯងបានឲ្យកម្មករនេះទៅបានចូលស្រុកបាន ខឹងចិត្តឈប់នៅទន្លេនៅគោកម្តង គាត់ធ្វើ់ជាងផ្ទះដើរធ្វើជាងផ្ទះ ផ្ទះម្តុំស្ពានជ្រាវខ្ញុំមើលទៅឃើញនៅកេរ្តិ៍គាត់ប៉ុន្មានផ្ទះដែរ កេរ្តិ៍គាត់ធ្វើ ចេះតែពីមកនៅក៏នៅស្ពានជ្រាវតែរហូតទៅ។
ក៖ ចុះអ៊ុំកើតនៅឯណាដែរចឹង?
ខ៖ ខ្ញុំកើតនៅស្ពានជ្រាវ។
ក៖ បាទចុះអ៊ុំនៅចាំជីដូនជីតាបានទេចឹង?
ខ៖ ខ្ញុំបានទាំងអស់តែគ្រាន់តែថាបើខ្មោចយាយខ្ញុំចាំមុខច្បាស់យាយខាងប៉ាណាបើជីតាចាំអត់ច្បាស់ បើយាយចាំច្បាស់ណាស់ បើយាយខាងប៉ាខាងម៉ែ នែតាខាងម៉ែខ្ញុំដូចថារាងស្រពិចស្រពិលតែបើចាំ ចាំរូបរាយគាត់ដូចថាមុខគាត់យើងចង់ភ្លេចហើយណា យើងនៅតូចដែរ យាយខាងម៉ែនោះឈ្មោះយាយគុំ ជីតាឈ្មោះតាង៉ាំ បើយាយខាងប៉ាខាងម៉ែ តាខាងប៉ាឯណេះឈ្មោះយាយទូច តាឡាច នេះខាងប៉ា។
ក៖ បាទ ចុះពួកគាត់ទាំងអស់គ្នាណឹង ម្នាក់នៅខាងខ្មារ ម្នាក់នៅខាងស្ពានជ្រាវ?
ខ៖ ចាស ស្ពានជ្រាវ ចាសមួយខាងម្នាក់។
ក៖ ចុះអ៊ុំមានបងប្អូន ឬក៏សាច់ញាតិណាដែលរស់នៅក្រៅប្រទេសអត់ទេអ៊ុំ?
ខ៖ អត់ដែលមានផង។
ក៖ ចុះអ៊ុំមានមិត្តភិក្តដែលស្និតស្នាលធំធាត់មកជាមួយគ្នាតាំងពីក្មេងដល់ឥឡូវមានទេអ៊ុំ?
ខ៖ ខ្ញុំអត់ ខ្ញុំចងចាំពីម៉ែថាមកថាកូនកុំមិត្តភិក្តច្រើនពេក ខ្ញុំសម្រេចចិត្តថាអត់យកមិត្តភិក្តណាមួយទាំងអស់ សម្រេចចិត្តតែខ្លួនខ្ញុំតែឯង តែបើគ្រាន់តែថាយើងនៅជិតគ្នារាប់គ្នាតែប៉ុណ្ណោះបានហើយ តែឲ្យស្រលាញ់គ្នាមិត្តភិក្តជិតស្និតនិងគ្នាខ្ញុំអត់មាន។
ក៖ អត់មានខ្លើ?
ខ៖ អត់ទេ ព្រោះខ្ញុំនឹកឃើញថាអាខ្លើសម្លាប់ខ្លើដែរណឹង ខ្ញុំនឹកឃើញខ្ញុំខ្ជិល។
ក៖ បាទអ៊ុំ ចុះស្វាមីរបស់អ៊ុំមានឈ្មោះអ្វីដែរអ៊ុំ?
ខ៖ ឈ្មោះជឿន។
ក៖ ចុះអ៊ុំបានរៀបអាពាហ៍ពិពាហ៍ណឹងនៅឆ្នាំណាដែរ? ប្រហែលប៉ុន្មានឆ្នាំហើយមកដល់ឥឡូវនេះ?
ខ៖ ដូចជាឆ្នាំ ឆ្នាំ៨៣ ចូល៨៣ហើយ។
ក៖ កាលណឹងរៀបនៅឯណាដែរអ៊ុំ?
ខ៖ ខ្ញុំអត់បានល្អទេខ្ញុំបានគ្រាន់តែថាបំពេញមុខបំពេញមាត់ម៉ែឪតិចតួចណាសម័យនោះវា ដូចថាមិនដូចសម័យឥឡូវទេវាខ្សត់ដែរយើងអ្នកអត់ណាបានតែមួយរៀបចំតិចតួចណឹងឲ្យតែគ្រាន់ម៉ែឪដឹងលឺទៅ។
ក៖ ចុះការៀបចំណឹងត្រូវបានរៀបចំដោយឪពុកម្តាយ ឬក៏រៀបចំឡើងដោយចិត្តខ្លួនឯងដែរ?
ខ៖ វាចង់និយាយថាយើងចិត្តខ្លួនឯងមែនតែចិត្តយើងស្រលាញ់គ្នាមែនប៉ុន្តែគេចូលមកត្រឹមត្រូវ។
ក៖ ចុះអ៊ុំជួយប្រាប់បានទេចឹងថាពេលវេលាដែលបានស្គាល់គ្នាជាមួយស្វាមីស្គាល់គ្នានៅឯណាហើយ ចង់និយាយថាការចាប់ផ្តើមស្រលាញ់គ្នាណឹងរបៀបណាដែរចឹង
ណា?
ខ៖ វាអត់ឆ្ងាយគ្នាផងម្ខាងថ្នល់ម្នាក់នៅជិតគ្នាគេនៅខាងលិច ខ្ញុំនៅខាងកើតតែអាយុប្អូនខ្ញុំទេ ចង់និយាយថាពីចាប់ដែលខ្ញុំទៅរស់នៅនិងផ្ទះដែលខ្ញុំជួលគេធ្វើនោះ ខ្ញុំធ្លាប់ជួលភ្លេងគេ ជួលភ្លេងគេមកឡើងផ្ទះណា ភ្លេងអ្នកជិតខាងណឹងឯង ប្តីខ្ញុំណឹងគេមកវាយស្គរវាយអីឡើផ្ទះខ្ញុំដែរ ខ្ញុំទៅរស់នៅនោះចូលឆ្នាំមើលខ្ញុំទៅរស់នៅនោះឆ្នាំ ឆ្នាំ៨០ ៨០ ៨១ ៨២ អ៊ុំគាត់ចេញពីនេះ ម៉ែសង្ខារនេះណាចេញពីនេះទៅនៅភ្នំពេញ មិនថាគាត់ទៅដល់ថៃពេលណាយើងអត់ដឹងទេនោះឆ្នាំ៨២ ឃើញគាត់ចេញកប៉ាល់មកខ្ញុំជូនដំណើរគាត់ទាល់តែផុត ខ្ញុំមកនៅនោះឆ្នាំ៨០ ៨៣ ខ្ញុំមានប្តីហើយផ្ទះនៅម្ខាងម្នាក់ ស្គាល់គ្នាខ្ញុំហៅតែអារហូត ដល់គេធំពេញរូបពេញរាងទៅគេប្រាប់ម៉ែគេតែវាណឹងមានគូរដណ្តឹងដែរណឹងណា មានគូរដណ្តឹងតែខ្ញុំក៏អត់មានចិត្តស្រលាញ់ដែរ តែអានេះដោយថាម៉ែនិងឪពេញចិត្តណា តែបើចិត្តខ្ញុំអត់ស្រលាញ់ទេ ណឹងប្តីខ្ញុំ ខ្ញុំអត់ស្រលាញ់ទេតែប្តីខ្ញុំស្រលាញ់ នេះតាមម្តាយទេ ថាឲ្យគាត់ឲ្យមួយទៅព្រោះអីដូចថាគេនោះកូនអ្នកគ្រាន់ដែរណា ខ្ញុំថាខ្ញុំស្អប់ណាស់កូនអ្នកគ្រាន់ម៉ែខ្ញុំចង់បានតែឋានៈស្មើៗគ្នាស្រួលអត់មានអ្នកណាឌៀលខ្ញុំថាចឹងឯងទៅធ្វើម៉េចកូនអើយបើវាស្រលាញ់ហើយកូនឯងទៅធ្វើម៉េច បើយើងចង់និយាយថាបើម៉ែមិនឲ្យខ្លាចលោវាចាប់ថ្ងៃក្រោយ ម្ល៉ោះហើយបើឲ្យពេលនោះកូនបានល្អ ទៅខ្ញុំជំនះចិត្តខ្ញុំថាអត់យកទេ អត់យករហូតដល់ឪពុកក្មេកខ្ញុំចេញដាក់ស្នេហ៍ណា គាត់ដាក់ស្នេហ៍ គាត់ដើម្បីឲ្យខ្ញុំនេះស្រលាញ់កូនគាត់ គាត់ដាក់ស្នេហ៍ប៉ុន្តែគាត់មិនដាក់ដោយជ្រុលទេណាគាត់ដាក់ត្រឹមថាឲ្យមួយយើងមានចិត្តទៅលើកូនគាត់តែប៉ុណ្ណោះបានហើយមិនដាក់ឲ្យឆ្កួតវង្វេងទេ តែគាត់មិនចេះទេគាត់ទៅរកគេគាត់ចេះធ្វើតែមហា ខ្ញែរដូចថាគេការអីគេរកគាត់ធ្វើមហា ទៅក៏ស្រាប់តែថ្ងៃមួយនោះម៉េចក៏អញមានចិត្តស្រណោះគេនេះម្ល៉េះ ខ្ញុំនោះវាដូចថាប្លែកក្នុងខ្លួនឯងខ្ញុំអត់ដឹងទេ ម៉ែខ្ញុំក៏អត់ប្រាប់ដែរ គាត់ស៊ីសសុះតែគ្នាគាត់៣នាក់ណឹងឯង។
ក៖ អរ! គាត់ដឹងទាំងអស់?
ខ៖ ដឹង ចាស់ដឹងតែខ្ញុំអត់ដឹងទេ ចុះថ្ងៃនេះក៏អញមានចិត្តដូចថាមានអារម្មណ៍អាណិតអាជឿនម្ល៉េះ ក៏ក្នុងចិត្តខ្ញុំចាំមើលល្ងាចខ្ញុំហៅអានេះមកសួរម្តង ដល់ឃើញវាមកពីរយមោងទៅខ្ញុំថា អាជឿនហ្អែងមកនេះមួយភ្លែត អានោះលឺសូរតែខ្ញុំហៅមកព្រុយបណ្តោយ មកព្រុយម៉េចបង អញសួរហ្អែងចេះម៉េចហ្អែងរាល់ថ្ងៃឲ្យអញស្រណោះហ្អែងម៉េសហាស អញមិនដែលចេះស្រណោះហ្អែងបន្តិចទេណា ទេខ្ញុំអត់ដឹងដែរបង ខ្ញុំមិនដឹងថាម៉េចទេទៅវាអត់ដឹងមែននោះ អត់ដឹងថាឪពុកនោះទៅរកគេដាក់ទេ ទៅរំលងបាន៣ថ្ងៃដូចថាមានអារម្មណ៍ចិត្តថាអាណិតវាកាន់តែខ្លាំង ទៅក៏ចាស់ៗ៣នាក់គាត់នោះគាត់មើលសភាពដឹង សភាពដឹងក៏មហាខ្លួនឯងស្រេច ទៅគ្រាន់តែជួលខ្ញែរគេមករៀបចំធ្វើតិចតួចទៅណា ខាងប្រុសគ្នាក៏វាខ្សត់ដែរណាទៅរកខ្លួនឯងលុយឪពុកម្តាយអត់យកទេ យកលុយខ្លួនឯងណឹងមករៀបចំ រៀបចំរួចហើយអីហើយទៅក៏ ដូចថាចង់និយាយថាឪពុកខាងប្រុសនោះគេទៅនិយាយអារឿងអ្នកដាក់ស្នេហ៍ណា សុំឲ្យដកចេញទៅព្រោះវាត្រូវគ្នាវាចូលមួយអាទិត្យហើយ ហើយក៏តាំងពីនោះទៅក៏ខ្ញុំដូចមានអារម្មណ៍ថាដូចស្អប់ ស្អប់ទៅក៏វានឹកឃើញថាទង្វើមួយដែលវាធ្វើល្អ វាខំរកយើងនៅផ្ទះចាំតែហូបតាំងតែចុកណា វាខំតែរកត្រដាប់ត្រដួសប៉ុណ្ណាក៏ដោយក៏អត់ពោលអត់រអ៊ូដែរណា រកបានមកតែខ្ញុំរស់នៅជាមួយម្តាយរកបានមកក៏ខ្ញុំអត់ដែលទទួលយកពីប្តីដែរខ្ញុំសុំឲ្យប្រគល់ទៅឲ្យម្តាយខ្ញុំព្រោះខ្ញុំនៅជុំម្តាយ រកបានមកទៅរាយមោង បានពស់ លក់ពស់មួយថ្ងៃនោះ ២០០ ៣០០មកឲ្យម្តាយអស់ៗមិនដែលទារពីម្តាយមួយរៀលទេនេះខ្ញុំនិយាយការមើលឃើញ តែទើបមកអាក្រក់ដែលចាស់ហើយមុនស្លាប់នេះណា មុនស្លាប់នេះដូចធ្វើអំពើអាក្រក់ដាក់ខ្ញុំហួស ធ្វើម៉េចធ្វើឲ្យខ្ញុំស្អប់ ខ្ញុំខឹង ខ្ញុំជេរខ្ញុំដាក់ទំនាយ កូនអត់ជួយរកស៊ីក៏អត់ជួយ មុននិងស្លាប់មួយឆ្នាំណាធ្វើខ្ញុំឆ្អែតចិត្តដល់ពេលស្លាប់បាត់ចឹងទៅខ្ញុំនឹកឃើញថា ខ្មោចនេះមុនពេលដែលងាប់ធ្វើឲ្យយើងកុំឲ្យគិត ដល់ពេលស្លាប់ទៅកុំឲ្យយើងគិតពេក គិតនិងអាការឈឺចាប់នោះឲ្យខ្លាំង ប៉ុន្តែនៅតែអាណិតដែរអាណិតដែលពីគ្រាដំបូងវាខំណា ខំរហូត ក្រមានលំបាកម៉េចក៏តស៊ូតែឯងដែរឲ្យប្រពន្ធនៅតែផ្ទះចិញ្ចឹមបងប្អូនទាំងអស់ មើលមីខ្មោចខ្ញុំអាប្អូនពៅ ក្មួយ២ បងថ្លៃមួយទៀត ខ្ញុំមួយទៀតហើយរកតែឯងចិញ្ចឹមបងប្អូនទាំងអស់ ខ្ញុំនឹកឃើញត្រង់នោះឯងបានថាខ្ញុំចិត្តមិនដាច់ តស៊ូខ្ញុំថាតស៊ូឲ្យរហូត បើថាខ្ញុំអស់ទៅមុនឯងក៏ធ្វើបុណ្យខ្ញុំផងចុះ បើថាឯងអស់ទៅមុខខ្ញុំ ខ្ញុំធ្វើបុណ្យឲ្យឯងណឹងនិយាយគ្នាពីស្រេចមក ចែដ្នន្យអីគេក៏អស់មុនទៅខ្ញុំក៏ធ្វើបណ្យឲ្យគេរួចរាល់អស់ហើយ សង្ឃឹមកូនសង្ឃឹមចៅកូនអើយ ខំប្រឹងរកធ្វើម៉េចឆ្នាំនេះឲ្យបានសល់កុំឲ្យពិបាករកលុយគេ យ៉ាងណាក៏រកលុយគេមួយជីកន្លះដែរ រកលុយគេមួយជីកន្លះធ្វើបុណ្យឲ្យប្តីឲ្យចប់ចុងចប់ដើមឲ្យហើយ។
ក៖ ក្នុងជីវិតអ៊ុំតើពេលណាដែលអ៊ុំគិតថាពេលវេលាដែលអ៊ុំសប្បាយចិត្តជាងគេដែរអ៊ុំ?
ខ៖ ខ្ញុំចង់និយាយថាឥឡូវនេះសប្បាយចិត្ត វាសប្បាយចិត្តវាចង់និយាយថាមិនសប្បាយចិត្តទៅ១០ទាំង១០ទេណាចង់និយាយថាធ្លាប់យើងវាពិបាកចិត្ត ពីកូននៅតូចពិបាកម្តង ពិបាកម៉េចអត់ពីប្តីយើងតស៊ូចិញ្ចឹមខ្លួនឯង៦នាក់ ចិញ្ចឹមកូន៦នាក់បានទ្រើសតែម្នាក់ទេអាយុ១៦ឆ្នាំ ១៦ឆ្នាំបានទ្រើសតែមួយនោះឯងផុតពីនោះនៅតូចៗ ចិញ្ចឹមតស៊ូរហូតដល់មីធំនេះអាយុ១៨ឆ្នាំបានគេចេះជួយយើងខ្លះៗ ជួយប្អូនរៀនខ្លះៗទៅខ្ញុំក៏រកខ្លះទៅពេលនោះខ្ញំលំបាកខ្លាំងមែនទែន តែលំបាកយ៉ាងក៏មិនស្មើនិងអាពតដែរ អត់ស្មើនិងអាពតទេ យើងលំបាកសម័យនោះយើងអាចថា ចូលព្រៃក៏គាត់បានលុយ៤០០០ ៥០០០ឲ្យមកទិញបាយទិញម្ហូបធ្វើម្ហូបដែរ លំបាកនៅជំនាន់អាពតដឹងទៅរកអី គឺអត់គឺអត់ហើយ តែយើងតស៊ូពីនោះមកតែមកឥឡូវនេះកូនចៅគេមានប្តីអស់ហើយស្រីៗណានៅប្រុស២លីវ ប្រុស២នេះ មួយគេទៅរកស៊ីជាយដែនអត់បានដល់ថៃទេគេនៅជាយដែន បែបឈឺសូរប៉ុន្មានថ្ងៃនេះគេទៅដល់ថៃ គេទៅដល់ថៃ គេថាទៅបេះផ្លែឈើនោះបានច្រើនជាងម៉ាក់អើយខ្ញុំអត់នៅបេះឯណេះទេ បេះណេះលុយខ្មែរយើងថោនៅនោះគេ ក្នុងមួយខេងចេះបាន៥០បាតក្នុងមួយថ្ងៃបេះបានត្រឹម១៤ ១៥ខេងចេះយើងវាបាន៦០០ ៧០០ដែរ ៦០០ ៧០០ បើយើងដូរលុយខ្មែរជិត១០ម៉ឺន ទៅវាបានសប្បាយចិត្តនិងកូននោះវារកបាន ហើយកូនដែលគេមានប្តីនោះគេរកបានមកគេផ្តល់ឲ្យយើងខ្លះៗ ហើយកូនមួយនេះគេទៅនៅជាមួយមីយ៉ាយ នៅជាមួយមីយ៉ាយនៅភ្នំពេញនេះដល់ខែគេផ្ញើរលុយមកតែប្រាក់ខែបានតែ១០០ទេ ដល់ខែគេផ្ញើរលុយមក១០០ ហើយនៅណេះនេះមិនបាច់ដល់ខែទេគេចាំមើលតែទឹកលុយគេបើកពីថៅកែក្នុងមួយចំការចេះគេបើបានមួយចំការមកគេទុកតែ១០០០ទេគេផ្ញើរមកឲ្យម្តាយ គេផ្ញើរហូតណឹងឯងដែលខ្ញុំឈឺប៉ុន្មានថ្ងៃនេះខ្ញុំអត់ទៅដេកឈឺចូលមួយអាទិត្យដែរ កូនចេះតែផ្ញើមកក៏សេរ៉ូមអីផងទៅក៏ពេទ្យជ្រុំទៅបានព្រឺសៗទើបតែជាបានប្រហែល៣ថ្ងៃណឹង ឈឺអត់ដែលជាទេខ្ញុំ។
ក៖ ចុះកាលពីនៅក្មេងអ៊ុំធ្លាប់មានក្តីស្រមៃថាធំឡើងចង់ធ្វើអ្វីទេអ៊ុំ?
ខ៖ ទេខ្ញុំធ្លាប់ស្រម៉ែដែរប៉ុន្តែទៅអត់រួចនិងអាពត។
ក៖ កាលណឹងចង់ធ្វើអ្វីដែរអ៊ុំ?
ខ៖ ខ្ញុំនៅរស់នៅពីអាយុ៨ឆ្នាំ ចូលអាយុ៩ឆ្នាំរដ្ឋប្រហារ ខ្ញុំរៀនបានមួយឆ្នាំកន្លះរដ្ឋប្រហារទៅក៏ គេបិទសាលារៀនសាលាអីអស់ចុះកាលនោះជំនាន់ទម្លាក់គ្រាប់បែកបាញ់គ្នាតលិចតកើតមានអ្នកណាហ៊ាន ក៏ខ្ញុំនៅអាយុ៨ ៩ឆ្នាំនោះបើចិត្តខ្ញុំតែខ្ញុំចេះដឹងណាស់ បងប្អូនទាំងអស់គ្មានអ្នកណាចេះដឹងប្រហែលខ្ញុំទេ ខ្ញុំអាយុ៨ ៩ឆ្នាំខ្ញុំចេះដឹងខ្ញុំចេះគិតម្តាយខ្ញុំចេះដឹងអាចធ្វើនេះធ្វើនោះអាចបានលុយឲ្យម្ត្ាយ ខ្ញុំគិតខ្ញុំថាចេះ ម៉ែបើខ្ញុំរៀនបានចេះខ្ពស់ណាម៉ែ តែប៉ាគាត់ថាបើកូនចង់រៀនបានខ្ពស់បានឲ្យរៀនឲ្យខ្ពស់ឲ្យចប់ថ្នាក់ ខ្ញុំតែងនិយាយប្រាប់ប៉ាខ្ញុំថាប៉ា បើខ្ញុំរៀនបានចប់ថ្នាក់ខ្ញុំអត់ចង់បានអីទេប៉ាខ្ញុំចង់បានធ្វើគ្រូបង្រៀន ព្រោះខ្ញុំកូនខ្ញុំបើសិនជាខ្ញុំមានប្តីទៅខ្ញុំមានកូនក្រោយៗខ្ញុំបានបង្រៀនកូនខ្ញុំ ខ្ញុំប្រាថ្នាខ្ញុំចង់ធ្វើគ្រូបង្រៀនប៉ុន្តែទៅអត់រួចនិងសម័យនោះ ទម្លាក់គ្រាប់បែកយើងរកចោលស្រុកមួយហឺ ផុតពីចោលស្រុកទៅសម័យ សម័យលន់ នល់យើងនេះ សម័យលន់ នល់នោះបានតែមួយគ្រារយៈប្រហែល១ឆ្នាំ ២ឆ្នាំ ផុតពីនោះទៅអាពតទៀត មានអីនិងបានរៀនបានសូត្រអីអត់ បានតែមួយឆ្នាំកន្លះណឹងឯងរៀននោះប៉ុន្តែ អ៊ុំអាចមើលទស្សនាវត្តី៍ អាចមើលសៀវភៅរឿង អក្សរអីអាចមើលបានទាំងអស់ ដូចថាជាបទចម្រៀងអីយើងមើលអក្សរអីបានទាំងអស់ យើងមិនមែនថាមួយឆ្នាំកន្លះដូចយើងសម័យនេះមិនចេះស្រះអ ស្រះអា ឯណា ខ្ញុំចេះបានជ្រៅជ្រះដែរណឹងរៀនមួយឆ្នាំកន្លះទេអាអូន រៀនបានជ្រៅជ្រះទេ។
ក៖ បាទ តាំងពីក្មេងមកដល់ពេលនេះតើក្នុងជីវិតអ៊ុំ អ៊ុំមានការសោកស្តាយអ្វីខ្លះដែរ?
ខ៖ ខ្ញុំនៅសោកស្តាយតែម្យ៉ាងទេ សោកស្តាយដែលថាចិត្តប្រាថ្នាយើងទៅអត់បាន សោកស្តាយប៉ុណ្ណោះឯង សោកស្តាយដែលពេលដែលយើងមានកូនយើងអត់មានចេះបង្រៀនកូនណា យើងចេះតិចតួចក៏មិនអាចទៅរួច ម្ល៉េះហើយយើងវានៅសោកស្តាយប៉ុណ្ណោះឯង នឹកឃើញថាបើយើងនៅចេះបានដល់ធ្វើគ្រូកូនយើងកើតមក អាចធំចេះដឹងបានចូលសាលាយើងអាចបង្រៀនកូន ខ្ញុំអត់មានសោកស្តាយ សោកស្តាយតែប៉ុណ្ណោះឯង។
ក៖ បាទអ៊ុំ ចឹងមកទាក់ទងជាមួយចំណង់ចំណូលចិត្តអ៊ុំម្តង អ៊ុំចូលចិត្តពិសារម្ហូបណាជាងគេដែរអ៊ុំ?
ខ៖ ខ្ញុំរាល់ថ្ងៃ រាល់ថ្ងៃគ្មានអីទេវា បើថាគ្រាមក្រោះខ្ញុំបានហូបបាយបាន តែឧបមថាសម្លរ ស្ងោរ ចង់និយាយថារឿងសាច់តែម្តងខ្ញុំអត់ចំណូលតែម្តង អត់ចូលជាងគេគឺសាច់មាន់ បើចូលបានសាច់ជ្រូក សាច់ជ្រូកកុំស្ងោរ កុំឆារ យកមកដល់គ្រាន់តែថាបុកអំបិលម្រេចលាយស្ករតិចទៅប្រឡាក់ទៅ ប្រឡាក់ទៅកុំចៀនឲ្យសោះគឺអាំង ណឹងខ្ញុំចូលប៉ុណ្ណោះ បើត្រីងៀតត្រីអីបានតែប្រឡាក់អីទៅក៏ហាលគ្រាមទៅ នោះចូលចុះឯងខ្ញុំបើថាសម្លរ សម្លក់អីខ្ញុំមិនដែលហូបបាយទេ មើលព្រឹកមិញក្មួយគេស្លរម្ជូរសាច់គោ ម្ជូរគ្រឿងមិនបាច់ទុកទេ អាកូនប្រសារនោះគេមកពីទន្លេនោះគេបានសត្វកុក កុក២ គេដឹងថាខ្ញុំមិនអ្នកស្លរ ស្លុកទេក៏គេធ្វើអារបៀឆារគ្រាមណា ឆារគ្រាមគេទុកឲ្យមួយកូនចាន ហូបបាយឡើងអស់មួយគំនរដែរខ្ញុំ បើចឹងៗខ្ញុំចូលចិត្ត។
ក៖ ចុះអ៊ុំជាអ្នកចូលចិត្តស្តាប់ចម្រៀងទេអ៊ុំ?
ខ៖ ចូលតើ។
ក៖ ចូលចិត្តស្តាប់អ្នកណាដែរអ៊ុំ?
ខ៖ សម័យនេះក៏ចូលបានដោយមុខដែរ បើពីដើមមិញខ្ញុំចូលចិត្តស្តាប់ ដូចជារស់ សេរីសុទ្ធាអីនេះខ្ញុំចូលចិត្តណាស់ ខ្ញុំចូលចិត្តណាស់រស់ សេរីសុទ្ធា ប៉ែន រ៉ននេះខ្ញុំចូលចិត្តផ្តាំហើយ សម័យនេះសូម្បីតែទូរស័ព្ទខ្ញុំថាកូនឯងបើថាដាក់ ម៉េមូរីណាដាក់បទចម្រៀងណាពីសង្គមមកឲ្យអញមកខ្ញុំចូលចិត្តតែយប់ឡើងខ្ញុំចូលចិត្តបើស្តាប់ហើយ តែប៉ុណ្ណោះឯងសិុន ស៊ីសាមុតតែ៣មុខប៉ុណ្ណោះបានហើយខ្ញុំអត់ចូលទេបើថាសង្គមនេះសម័យនេះ ខ្ញុំបើថាបទចម្រៀងគេពាក់ព័ន្ទនិងពីដើមមិញខ្ញុំចូល បើសម័យឥឡូវខ្ញុំមិនសូវចូលទេ ម៉េចត្រង់ណាទេអត់មានសោះ។
ក៖ បាទអ៊ុំ ចុះកាលពីនៅក្មេង កាលពីក្រមុំអីណឹងអ៊ុំពេលចូលឆ្នាំអីម្តងៗទៅលេងល្បែងប្រជាប្រិយអីនិងគេទេអ៊ុំ?
ខ៖ ខ្ញុំធ្លាប់ទៅលេងនិងវត្តដែរបើមិនវត្តទេនៅតាមផ្ទះ មានទីធ្លាអីធំទៅបង្កើត ចង់និយាយថាកាលនោះខ្ញុំចង់និយាយខ្ញុំដូចធំជាងគេណា ក្នុងមួយហ្វូងនោះមាឌធំជាងគេខ្ញុំចូលចិត្តថាដល់ពេលនេះឡើងខ្ញុំប្រមូលគ្នីគ្នា ផ្ទះណាមានស្រី មានប្រុសអីខ្ញុំដើរប្រមូលវើយពួអាដែងអើយមក ថ្ងៃនេះយើងចូលឆ្នាំ តោះទៅលេងមុខផ្ទះ មុខផ្ទះកុងវឿននោះ នោះទីធ្លាធំចង់ឈូង ឈូង ចង់ទាញព្រាត់ ចង់អង្គុញ អង្គុញទៅក៏មកជុំគ្នានោះឯងទៅរាយលុយគ្នាដាក់ម៉ុង សុងណា ម៉ុង សុង២ ក្បាលកន្ទុយចេះឲ្យភ្លឺយប់ឡើង ថ្ងៃក៏យើងមិនពិបាកទេយប់ឡើងក៏រាយលុយគ្នាទិញប្រេងដាក់ លេងមានអីទេមានតែអង្គុញ ទាញព្រាត់ តែទាញព្រាត់យប់មិនបានទេមានតែបោះឈូង លាក់កន្សែង តែប៉ុណ្ណោះឯងមិនដែលចូលចិត្តលេងអីទេ ប៉ុន្តែលងខ្ញុំបានតែមួយអង្គុយមើលគេទេ ខ្ញុំខ្លាចឈឺ ខ្ញុំខ្លាចឈឺណាស់និយាយត្រង់ តិចមកឃើញជួសអង្គុញអីមកឃើញជាំជង្គង់ជាំអីខ្ញុំរត់មុនគេហើយ ខ្ញុំខ្លាចឈឺ ប្អូនៗខ្ញុំគេលេងទៅ ដែលខ្ញុំមិនសូវលេងទេ អាមិនសូវលេងណឹងជង្គង់ជាំច្រើន បានវាលេងគ្នាវានោះវារត់ទៅជួសគ្នាវាអត់វារត់មកជួសយើងអង្គុយមើល គេថាមេខ្លោង ដល់ពេលនេះឡើងប្រមូលគេមកលេងអតលេងខ្លួនឯងគេសុំជួស ជួសដឹងតែមួយប់នោះជាំជង្គង់ស្អែកបាត់មុខហើយខ្ញុំមិនដែលទៅលេងទៀតទេខ្ញុំខ្លាច។
ក៖ បាទអ៊ុំ ចុះមកដលសព្វថ្ងៃណឹងអ៊ុំមានកូន និងចៅប៉ុន្មាននាក់ហើយអ៊ុំ?
ខ៖ ៦នាក់។
ក៖ ៦ ចៅមានប៉ុន្មាននាក់ដែរ?
ខ៖ ចៅមើល ចៅច្រើនណាស់ ចូលជាង១០ហើយដឹង នោះ៣ ៤ក្នុងពោះហើយ ថា៣ចុះ មីនោះ២ វា៥ ឯណោះ២ទៀត ៧ ឯណោះ៤ទៀត ១១ ១១ចៅហើយ។
ក៖ បាទអ៊ុំ។
ខ៖ បានពេញក្រមុំមួយ កូនពីបង។
ក៖ អញ្ចឹងមកដល់ចុងបញ្ចប់នេះអ៊ុំមានអ្វីចង់ផ្តាំផ្ញើ ឬក៏ចង់ទូន្មានទៅកាន់កូនចៅជំនាន់ក្រោយរបស់អ៊ុំទេថាតើ ពួកគេគួរតែរស់នៅបែបណា ឬក៏ធ្វើជាមនុស្សបែបណានៅក្នុងសង្គមដែរអ៊ុំ?
ខ៖ មានអីជូនពរដល់កូនដល់ចៅទេមានតែជូនពរសុំឲ្យកូនចៅប្រឹងប្រែងរៀនសូត្រ និងក្មេងសម័យក្រោយនេះណា ប្រឹងប្រែងរៀនសូត្រដើម្បីឲ្យបានចេះដឹងជ្រៅជ្រះ យើងដើម្បីថាចង់ការងារអីក៏យើងអាចថានិងដាក់ពាក្យបានធ្វើណាអូន បើយើងមិនចេះគឺយើ់ងយ៉ាប់ ណាចង់និយាយដូចថាជំនាន់ប្អូនចឹងណា ឃើញទេបានត្រឹមថ្នាក់ទី៧យើងទៅអត់រួច បានថាផ្តាំផ្ញើដល់កូនដល់ចៅក្រោយនេះប្រឹងប្រែងសុំឲ្យកូនចៅណឹងប្រឹងប្រែងរៀនសូត្រដើម្បីថាយើងបន្តអនាគតយើងទៅមុខទៀត ម៉ែឪគ្មានអីចែកទេមានតែចំណេះវិជ្ជាណឹងហើយចែក ណឹងហើយបានថាផ្តាំកូនផ្តាំចៅ កូនណាដែលមានកូនរៀនហើយក៏សូមឲ្យកូននោះ ចេះបើថាបានរៀនសូត្រចេះតិចតួចក៏យើងចេះបន្ថែមកូនទៅណា បើថាយើងអាចបង្រៀនកូនអាចបង្រៀនបានក៏អាចបន្ថែមខ្លះៗទៅចំណុចណាដែលយើងខ្សោយ កូនខ្សោយយើងត្រូវបន្ថែមកូន ខ្ញុំគ្មានអីផ្តាំផ្ញើរទេសូមឲ្យតែកូនចៅរៀនសូត្រឲ្យបានចេះដឹងជ្រៅជ្រះបានចប់ថ្នាក់ ទោះបីក្នុងមួយចំណោមគ្នា១១នាក់នោះ មិនបានទាំងអស់ទេក៏បានត្រឹម២ ត្រឹម៣ក៏អស់ចិត្តដែរ ក៏ស្លាប់ទៅក៏បិទភ្នែកជិតដែរ មែនរាល់ថ្ងៃចៅកូនមីបងនោះក៏អត់បានចប់ថ្នាក់ដែរព្រោះបងគេម្តាយខ្សត់ ហើយគ្នារៀនបានថ្នាក់ទី៧ប្រលងចូលថ្នាក់ទី៨គ្នាយប់រៀនឃើញម្តាយឪពុកវេទនា ម៉្លេះហើយទៅជួយលក់ម្តាយនៅផ្សារដើមក្រឡាញ់ មានលក់អីទេលក់តែបន្លែបន្លុកណឹងឯង ក្រោកពីយប់ឡើងឲ្យម្តាយឪពុកទៅផ្សារទៅគ្នាជិះម៉ូតូទៅផ្សារសាមគ្គី ទៅយកឥវ៉ាន់ពីនោះឯងយកមកឲ្យឪពុកម្តាយលក់ រាល់តែថ្ងៃចឹងឯង។
ក៖ បាទណឹងហើយអ៊ុំ ចឹងសូមអរគុណដល់អ៊ុំដែលចំណាយពេលវេលាសម្ភាសន៍ជាមួយខ្ញុំអ៊ុំណា បាទសូមជូនពរឲ្យអ៊ុំមានសុខភាពល្អ មានសំណាងល្អ និងមានសុភមង្គលក្នុងក្រុមគ្រួសារអ៊ុំណា។
ខ៖ ចាសឲ្យខ្ញុំឈប់ឈឺពីនេះទៅ។
ក៖ បាទ ណឹងហើយសុខភាពល្អអ៊ុំ។
